
RESUME: N’Asturies, la sidra ye tn de los sectores mds importantes de la industria
agroalimentaria. El vinu asturiano, per so parte, tenta d’algamar un giiecu nel mer-
céu dempués de cuasi un sieglu d’abandonu de la so produccién industrial. Nesti tra-
bayu abdrdase I’estudiu onomadsticu de los nomes de fabricantes asturianos actuales
de sidra y vinu, asina como de los productos que comercialicen, partiendo del pre-
supuestu de que les marques comerciales espeyen non solo’l funcionamientu del mer-
céu sinén tamién la mentalidd de la sociedd na que surden. Apréciense diferencies
importantes ente la onimia sidrera y la vinatera, dalgunes d’elles en rellacion direuta
con circunstancies que dixebren dambos sectores industriales.

Pallabres clave: Onomadstica, marques comerciales, sidra y vinu d’ Asturies.

ABSTRACT: Cider is one of the most important sectors in Asturian food industry. On
the other hand, Asturian wine tries to get a foothold in the market after nearly a cen-
tury of neglect of its industrial production. This paper focuses on the onomastic study
of current cider and wine brand names, assuming that trademarks reflect not only the
behaviour of markets but also the mentality of the society in which they arise. Im-
portant differences are appreciated in comparing cider and wine brand names, some
of them directly related to differential features of the two industrial sectors.

1. INTRODUCCION

Nos dltimos afios, el campu de trabayu de la onomadstica vien enanchdndose en
diferentes direiciones, incorporando nueves estayes que tradicionalmente nun
yeren consideraes oxetu d’estudiu. Una d’eses estayes ye’l mundu de la onimia
empresarial, ye dicir, los nomes propios qu’identifiquen empreses industriales,
comerciales o de servicios y tamién los nomes propios que designen los produc-
tos ufiertaos por tales empreses. El tardiu desendolcu de los estudios onomasti-
cos sobre esti campu fai que tovia nun esista un términu cientificu universalmente
afitdu pa designar lo que nel llinguaxe corriente se suel llamar marca (d’empresa

o de productu): asina, hai autores que falen d’ecdnimos' (Platen 1997, Weyers
2002), otros d’ergonimos (Schmitt 2002), de crematonimos (Galkowski 2008),
etc., emplegando amds talos términos en sentios parcialmente diferentes. Puesto
que’l nuestru interés nun ta puestu equi na reflexdn tedrica sobre terminoloxia
onomadstica, quiximos mds fuxir d’enguedeyos de nomenclatura ya emplegar el
términu mds usual de marca o nome de marca.

Olamendi (2000?: 15) define marca como «una denominacién verbal, distin-
tivo grafico o una combinacién de ambos elementos, cuyo objetivo es ser dife-
renciada en el mercado». N’otres pallabres, una marca consiste nun elementu
llingiiisticu (un nome propiu) que pue adoptar una determinada configuracién ti-
pografica y pue asociase amads a dalguin elementu icénicu con finalida identifica-
tiva. Pue dicise que I'ingrediente fundamental d’una marca ye’l llingiiisticu (lo
que-y interesa fundamentalmente a la onomaéstica), pero ello nun pue facenos mi-
nimizar la importancia del componente tipograficu o icénicu, como bien saben los
espertos en marketing. Na sociedd actual, onde la ufierta de productos y servicios
ye tan grande, les marques conviértense en finxos orientadores del consumu. Ye
una idea mui repetida nel &mbitu del marketing la de que la marca ye anguafio tin
de los activos mds importantes d’una empresa® (Olamendi 2000%: 7) y elementu
clave que pue determinar I’éxitu o’l fracasu d’un entamu empresarial.

Como signu llingiiisticu, los nomes de marca cumplen una funcién comuni-
cativa. Schmitt (2002: 1100) opina que nes marques activense simultineamente
y en diferente midida les tres funciones basiques del llinguaxe del esquema de
Biihler:

a) Funcion representativa: la marca ye un nome propiu que designa a una em-
presa o productu;

b) Funcion apelativa: 1a marca ye una sefial empobinada al consumidor, que
busca atrayer 1’atencion d’ésti y afalar el deséu de consumu;

¢) Funcidn espresiva: 1la marca ye una tarxeta de presentacion que pue dicir
muncho sobre la propia empresa.

Induldablemente, la funcién apelativa tien un pesu fundamental porque’l con-
sumidor ye la pieza clave del funcionamientu del mercidu. Nenguna marca s’es-
cueye al debalu, pero munches d’elles son disefiaes con procuru teniendo en
mente 1’oxetivu de determindu tipu de consumidores a los qu’han de seducir.
Asina, una marca non solo fala de la empresa o’l productu que la adopta como
distintivu sin6n tamién de los consumidores a los que s’empobina. Por too ello,

! Nun han confundise colos oicdnimos (nomes de cases, caseries o cualesquier otru sitiu destindu a
I’habitacién humana).

2 N’Olamendi (2000% 7-8) puen vese unos cuantos exemplos del altisimu valor econémicu que lle-
guen a algamar ciertos nomes de marca.

coincidimos con Olamendi (20007 9) n’afirmar que les marques espeyen «la cul-
tura de un pafis, de una sociedad, en un momento determinado de su historia».

Con estes premises, vamos analizar nel presente trabayu la onimia empresarial
asturiano rellacionao col sector de produccidn del vinu y de la sidra, escluyendo les
marques d’oruxu y otros derivaos, d’importancia secundaria. El nome que se dan
los productores de vinu y sidra d’ Asturies 0’1 que-yos ponen a los sos productos non
solo ye indicativu de cdmo son eses empreses sinén tamién de cémo funciona esi
mercdu y, n’ultima instancia, de cémo ye la sociedd nel que s’inxerta.

2. LA SIDRA
2.1. Datos xenerales

Cabe la posibilid4 de que los nuestros antepasaos dstures ya bebieren sidra, si
por talo entendemos el términu zythos que cita Estrabén como la bébora princi-
pal de los indixenes de tola costa cantdbrica® (Rodriguez Ferndndez 1983: 682-
691).Y anque nun fora asina, 1’antigiiedd de la produccién sidrera n’ Asturies ta
bien acreditada, con testimonios seguros polo menos dende’l sieglu X (Rodriguez
Ferndandez 1983: 695). A mediaos del sieglu xviit entama’l procesu d’industria-
lizacién de la sidra, que convirti6 la so fabricacidn nuna actividd econdmicamente
rentable y traxo apareyao un progresivu incrementu de la demanda tanto interna
como esterna a lo llargo de tol sieglu XiX y comienzos del xx (Crabifosse Cuesta
2005: 462-468). Tres una démina de crisis de produccién y consumu que durd
bona parte del sieglu xx, vivese dende hai unes décades un resurdimientu de la
sidra afaldu pola so percepcién como simbolu identitariu, como sefial d’asturia-
nia* (Crabifosse Cuesta 2005: 469-470). Giiei, la importancia del sector sidreru
dientro de la economia asturiana queda afitada por datos como los siguientes
(www.sidradeasturias.es/sidra_y_lagares.php?id159):

a) la sidra ocupa’l tercer puestu por volume de facturacion dientro del sector
agroalimentariu asturianu, detrds de la lleche y la carne;

b) Asturies ye la principal Comunid4d Auténoma productora de sidra, en con-
creto del 80% de tolo que se produz n’Espaiia;

3 Zythos ye I’adaptacion griega de la pallabra exipcia que designaba la ‘cerveza’, y esti sentiu ye’l que
tien normalmente’] términu nes fontes griegues y llatines. Por embargu, a Rodriguez Fernandez (1983: 685-
689) restilta-y malo de creyer que los dstures bebieren cerveza cuando nun tenien apenes produccién de
cereal y se mantenien a base de pan de farifia d’abiyotes y castafies; per otru llau, la falta total de referen-
cies a la produccion cervecera na diplomdtica medieval mds antiguo casa mal col supuestu de que la cer-
veza fuera n’ Asturies un productu arraigondu na Antigiieda.

4 La sidra como rasgu d’asturiania ye una idea que surde y4 en sieglu XIX nos circulos d’emigrantes a
América (Crabifosse Cuesta 2005: 464-465). En tal contestu, ye normal que se llegue a idealizar y mitifi-
car un determindu productu «como simbolu esencial de xuntura cola tierra y de rasgu especificu y dife-
renciador» (Gonzélez-Quevedo 2004: 16).

¢) Asturies ocupa’l cuartu puestu en produccion de sidra de toa Europa, solo
detrds del Reinu Xuniu, Irlanda y Francia.

Dende I’afiu 2002, per otra parte, la creacion del Conseyu Regulador de la De-
nomacidn d’Orixe Protexida (DOP) Sidra de Asturias busca la promocion (sobre
too esterior) d’esta bébora proyectando una imaxe de calidd y seleicion que la
sidra nun tenia hasta agora frente a otros productos agroalimentarios.

En cuantes a los productores, y dexando aparte a los particulares que faen sidra
pa en casa y lo vienden a pequeiia escala, taben censaos nel aiiu 2001 cientu seis
llagares de dimensioén comercial, la mayoria d’ellos pequefies empreses individua-
les (www.sidradeasturias.es/sidra_y_lagares.php?id159). N6s nun tuvimos accesu
al mentdu censu, pero ellaboremos unu propiu’ compuestu por 98 nomes d’em-
preses actuales dedicaes a la produccién y comercializacién de sidra, dalgunes de
forma esclusiva y otres con una gama mas amplia de productos. La mayoria d’e-
lles tan asitiaes nun garapiellu de conceyos del centru d’ Asturies con una llarga tra-
dicion industrial sidrera: Nava, Sariegu, Siero, Villaviciosa y Xix6n (per orde
alfabéticu). Los demads llagares tdn mui dispersos: n’ Avilés, Bimenes, Cabrales,
Carrefio, Colunga, Llanera, Llanes, Llangréu, Mieres, Miranda, Onis, Parres, Pe-
flamellera Alta, Pilofia, Proaza, Taramundi, Tinéu y Uviéu. Ye destacable’l desani-
ciu de la industria sidrera en conceyos como Grau, Pravia o Ribeseya, onde esta
actividd tuvo cierta importancia en tiempos pasaos (Crabifosse Cuesta 2005: 469).

El nimberu de marques de productos ye tovia mds bayurosu pues lleguemos
a recoyer 176 nomes comerciales diferentes; quedaron escluyies d’esti estudiu
les marques de vinagre y de destilaos de la sidra.

2.2. Nomes d’empreses sidreres

La secuencia onimica mads repetida ente les empreses sidreres asturianes ye la
formada por un elementu qu’indica o suxer el sector d’activida al que pertenecen
(faciendo rescamplar la funcién representativa de la marca como signu llingiiis-
ticu) mds otru elementu qu’individualiza la empresa dientro d’esi sector. Res-
puende a esti esquema el 86,73% de los nomes (Sidra Roces, Sidra Alonso, Sidra
Buznego, Llagar Germdn, etc.), mentanto qu’un 11,22% solo consta del elementu
individualizador (El Fugitivo SA, Montequin Laiz SA, Llaneza Martinez SA, etc.)
y el 2,04% restante solo indica la pertenencia al ramu (dos tnicos casos: Grusi-
fds SA® ya Industrias derivadas de la manzana SL).

> Los datos tomémoslos fundamentalmente de varies paxines web especializaes: Ensame Sidreru, Por-
tal Sidrero Asturiano, SidraNatAsturias y Tapadai (ver direiciones electréniques nel apartdu final de re-
ferencies).

¢ Sigles de Grupo Sindical de Fabricantes de Sidra SA, empresa naveta propietaria de marques como
Pomar.

Como indicativu de pertenencia al sector, el sustantivu sidra repitese nel 65,3%
del total de marques recoyies. Nel segundu puestu asitiase llagar, con una tasa
d’apaicién del 15,30 %. Otros sustantivos del mesmu campu tienen un usu dafe-
chu marxinal: pumarada solo apaez nun casu (Pomaradas y llagares de Sariego
SL) y mazana n’otru (Industrias derivadas de la manzana SL). Nun 5,10% de los
casos, finalmente, los elementos escoyios nun son directamente asociables a la
sidra sinén qu’indiquen rellacién xenérica col &mbitu de les bébores (Comercial
Embotelladora Diez SL, Bodegas de Villaviciosa SA”), col vinu en particular (As-
turiana de Vinos SA) o col sector agroalimentariu en xeneral (Agricultura Eco-
logica El Nocéu); el términu més inespecificu apaez n’Industrial Zarracina SA,
precisamente una empresa de les mds grandes y diversificaes del ramu alimenta-
riu n’ Asturies.

Dientro de los elementos individualizadores, los d’usu mas xeneral son los
d’orixe antroponimicu (67,34% del total de marques) y, en menor midida, topo-
nimicu (23,46%). A estos porcentaxes hai qu’amestar el 4,08% de marques que
combinen dambos tipos de denomacion: Sidra Mestas Nando, José Luis Garcia
Meana EI (Caseria San Juan del Obispo), Los Gemelos Quintueles SL, Sidra
Cortina Coro SL.

Dos de cada tres empreses sidreres asturianes, polo tanto, incluyen un antro-
ponimu nel nome de marca, que se refier normalmente al fundador o fundadores
de la empresa, o bien a daquién de la so familia®. Predomina sobre too ’'usu de
los apellios (36,73% del total): Sidra Crespo SL, Sidra Sdnchez SL, Sidra Arbesii,
Sidra Tuero, Valle, Ballina y Ferndndez SA, etc. Pero ye més interesante’l 15,30%
qu’algama la presencia de los nomes «non oficiales», tanto hipocoristicos (Sidra
Quelo, Sidra Fran SL, Sidra Juanin SL, Llagar de Pachu, etc.) como nomatos
(Sidra Perion SL, Sidra El Pilofiu, Llagar La Morena, El Fugitivo SA, Sidra El
Marijidn, etc.). Los nomes de pila «oficiales» representen namdi’l 10,20% del
total (Llagar Germadn, Sidra Basilio, Llagar Herminio), etc. Y solo’15,10% de les
empreses incldi una secuencia antroponimica completa (Sidra M. Zapatero, José
Luis Garcia Meana EI, José Antonio Lorido Lombardero, Manuel Busto Amandi
SA, Arsenio Angones e hijos SL). L’emplegu de sigles pue mazcarar en dalgunos
casos 1’orixe antroponimicu de la marca, como en Macrile SL (< MArinoCRIs-
tinalLuisEduardo).

El gran pesu de los antrop6nimos na onimia sidrera amuesa’l fuerte calter indi-
vidual o familiar de la mayoria d’estes empreses nel momentu nel qu’echaron a

7 Asina se llama agora 1’antigua Champanera de Villaviciosa, empresa xixonesa qu’hebo camudar el
nome a cuentes d’un conflictu cola DOP francesa Champagne. El términu bodega nun tien tradicional-
mente n’asturianu rellacién nenguna cola sidra (Garcia Arias 2002-2004: s.v.).

8 Dalgunos de los datos que s’ufierten darréu nun s’atopen nes fontes consultaes, sinén que los cono-
cemos de pallabra gracies a los llagareros colos que nos punximos en contactu directu. Queremos agra-
decer dende equi I’amabilidd qu’amosaron pa con nés toes eses persones.

andar, calter familiar que conserva anguafio mds del 60% de los llagares segin datos
del Conseyu Regulador (www.sidradeasturias.es/sidra_y_lagares.php?id159). La
importancia de los llazos familiares espéyase incluso nos propios nomes de dalgu-
nes empreses qu’incluyen términos de rellacién de parentescu, como Llagar El
Giielu, Llagar Viuda de Angelon, Sidra Viuda de Corsino, Sidra Viuda de Palacio,
Los Gemelos Quintueles SL, Martinez Soperia Hnos. SL, Arsenio Angones e hijos SL,
etc. Per otra parte, la mencién del nome personal del empresariu na marca empre-
sarial cumple una importante funcién apelativa de reclamu pal consumidor, tresmi-
tiéndo-y seriedd y enfotu na calidd de los productos (Schmitt 2002: 1101).

Los topénimos ocupen, como ya se dixo, el segundu puestu n’importancia
como elementos identificadores, que sirven p’asitiar xeograficamente 1’orixe de
la empresa. La localizacién tiende a ser perprecisa, con predominiu absolutu de
los nomes de rangu igual o inferior a la parroquia: Sidra Guimardn, Sidra Ori-
zon, Llagar Bernueces, Sidra Cabueiies SL, Sidra Sirviella, Sidra Breceria, Sidra
El Traviesu®, Sidra El Cerezo, Pamirandi SL, etc. Solo un 4,08% del total de mar-
ques se refier a entidaes toponimiques del rangu de conceyu: Sidra Parraguesa
SL, Pomaradas y llagares de Sariego SL, Llagar Miranda y Bodegas de Villavi-
ciosa SA'. Nel estremu de la imprecisién xeografica alligase Asturvisa (Astu-
riana de vinos SA), una empresa de les mds grandes y allofiada del modelu
familiar predominante nel sector'!. La indicacién del llugar de procedencia
otérga-y tamién a la marca un componente apelativu de suxestion de calida
(Schmitt 2002: 1102) que s’empobina non solo al consumidor local (tentando
despertar nelli una especie de «patriotismu de consumu») sindn tamién al foriatu.

Por dltimo, un 4,08% del total de marques empresariales presenten un ele-
mentu identificativu que nun ye antroponimicu nin toponimicu, sinén puramente
Iéxicu. En dos casos (Sidra Escanciador SA'y S. Coop. El Duerno), el vinculu se-
manticu cola sidra ye evidente y nun rique esplicacién. Pela cueta, nun hai rella-
cion visible en Llagar El Cabaiion y menos tovia en Llagar El Duque. El duefiu
d’esti dltimu llagar, que cuenta con un restaurdn homénimu, comenténos en con-
versacion telefénica qu’escoyeren el nome simplemente «porque sonaba bien».
Eufonia aparte, camentamos qu’un motivu de mayor pesu pa la escoyeta, aun de
manera inconsciente, son les connotaciones positives, de ‘grandeza’, ‘poder’, etc.
(Olamendi 2000%: 83) asociaes al sustantivu duque, quiciabes siguiendo’l mo-
delu de tantes empreses vinateres de fuera d’ Asturies qu’adopten el nome d’un
titulu nobiliariu.

° Pese a |’apariencia de nomatu, El Traviesu ye’l nome del barriu de Camoca (Villaviciosa) onde vivia
la familia fundadora del llagar (A.C. EI Duernu 1997: 133).

10 Esta empresa, por cierto, nun radica en Villaviciosa sinén en Xixon.

! Asturvisa ye una empresa fundada por varios socios nel afiu 1984 nel marcu de la reprivatizacién del
famosu grupu Rumasa.

2.3. Los nomes de la sidra

El nimberu de marques comerciales de sidra cuasi duplica al nimberu de mar-
ques de fabricantes. De toes formes, mds de la metd de les empreses (el 58,16%)
nun tienen mas qu’una sola marca de sidra. Un 25,51% tienen dos marques dife-
rentes, mentanto que’l 9,18% comercializa tres y solo’l 7,14% son propietaries
de cuatro o mds marques. La mayor diversificacién onimica ufiértala Manuel
Busto Amandi SA, con doce marques, Macrile SL, con siete, y Sidra Escanciador
SA, con cinco. En xeneral, el nimberu de marques ta en proporcion col tamafiu
y el volume de facturacién de la empresa, en parte porque nun ye raro que los lla-
gares (sobre too, los grandes) compren les marques comerciales d’otros 1lagares
mads pequeifios o pesllaos, faciendo usu d’elles col envis d’aprovechar el nichu de
mercdu que tuvieren'?; esti ye’l casu, por exemplu, de Bodegas de Villaviciosa SA,
que comprd les marques a I’antigua Sidra Cima, 0’1 de Sidra Coro, que mds de
recién fizo lo mesmo con Sidra Miravalles. La bayura de marques tamién tien
muncho que ver, per otra parte, col esporpolle nos dltimos afios de nueves ma-
neres de facer sidra y la consecuente diversificacién de la produccién sidrera:
asina, xunto a la sidra «de tola vida» y a la y4 tradicional sidra esplumoso, vién-
dese anguaifio sidra de nueva espresion, sin alcohol, de xelu, etc.

Ente los llagares que tienen una sola marca de sidra, dase la coincidencia en-
te’l nome del productu y el nome de la empresa en cuasi 9 de cada 10 casos:
asina, Llagar Germdn fai sidra Germdn, Sidra Estrada produz sidra Estrada,
Sidra El Marifidn viende sidra El Marifidn, etc. Paecida situacion observamos
nos llagares propietarios de varies marques, onde se produz la coincidencia oni-
mica ente empresa y al menos una marca en mas de 6 de cada 10 casos. La des-
tremacion total ente fabricante per un llau y productu pel otru tiende a dase
principalmente n’empreses grandes dedicaes non solo a la produccién y comer-
cializacién de sidra sinén tamién d’otros productos alimentarios; tala estratexa
ufierta la ventaya de que, si dalguna de les marques funciona mal nel merc4u,
nun perxudica directamente la imaxe de la empresa nin tampoco al restu de los
sos productos (Olamendi 2000%: 26-27).

La homonimia mayoritaria ente llagares y productos determina que la mayo-
ria de marques de sidra tamién deriven d’antropénimos (49,43%) y topénimos
(32,38%), pero son consefiables dalgunes diferencies. Una bien interesante ye
I’emplegu de ciertos topénimos como El Sueve (Sidra Crespo SL), Covadonga
(Macrile SL), Urriellu (Industrial Zarracina SA), Valdedios (Manuel Busto
Amandi SA) o 1a forma antigua Val de Boides"* (Llagar Castaiion SL), alos qu’a-

12 Siempre ye més barato y menos arriesgao emplegar una marca afitada que crear una nueva, teniendo
en cuenta que’l 89% aproximao de les nueves marques fracasa (Olamendi 2000% 8).

13 Boides ye un topénimu mentdu nes fontes medievales como llugar de retiru del rei asturianu Alfonso
111, sitiu que se vien identificando tradicionalmente con Valdedids y el so famosu Conventin (Rodriguez
Muiioz & Roza Iglesias, dirs. 2004: s.v. Villaviciosa).

tribuyimos, per encima de la informacidén xeogréfica qu’ufierten, una fuerte in-
tencién apelativa haza’l consumidor, sefialando llugares bien conocios d’ Asturies
a nivel turisticu. Otra estratexa diferente ye la plantegada por El Gobernador
(Martinez Sopefia Hnos. SL) o L’Ynfanzon'* (Sidra J.R. SL), topénimos quicia-
bes menos populares pero que xueguen coles connotaciones de poderiu y calid4d
asociaes a los sustantivos de los que proceden.

Otra diferencia consefiable respeuto a los nomes de llagares, ye’l mayor pesu
del componente léxicu na formacioén de marques de sidra, algamando’l 17,61%
del total. Un terciu abundante de los términos son rellacionables cola sidra de
forma més o menos direuta: Pomar (Grusifds SA), Mayador (Manuel Busto
Amandi SA), Zapica (Sidra Buznego CB), Escanciador (Sidra Escanciador SA),
El Duerno (S. Coop. El Duerno), La Xarruca (Sidra Angones Sudrez), La Pipa
(Industrial Zarracina SA), El mejor palu® (Sidra Roces) y quiciabes tamién Es-
pariar'® (Martinez Sopefia Hnos. SL). Na marca iSidra (Sidra El Pilofiu) tenemos
un xuegu de pallabres ente’l sustantivu y 1’antropénimu, mentanto que Ziber
(Grusifdas SA) paez xugar cola semeyanza visual ente cider (términu inglés pa la
‘sidra’) y la raiz afixa ciber- (‘del mundu de les computadores’). Tamién al inglés
remiten Sidru’s (Llagar Bernueces) y Maylink'” (Manuel Busto Amandi SA; May-
de Mayador), coles correspondientes connotaciones de modernidd y universa-
lida. Otres marques echen mano del llatin y del griegu, como Poma Aurea (Sidra
Trabanco SA) y Zythos (Llagar Herminio SL); con ello non solo se magnifica’l
productu con un toque de cultura cldsica, sindn qu’esti tamién se presenta inxertu
nuna tradicién ancestral que remontaria a 1’ Antigiieda.

Ente les marques léxiques que nun tienen que ver cola sidra, hailes d’evidente
intencién magnificadora como Mdxima (Llagar El Giielu), Reyes de Asturias
(Grusifas SA), Real (Bodegas de Villaviciosa SA) o El Duque (Llagar El Duque).
Otres quieren averase non al noble que tou consumidor quixera ser sindén al al-
deanu que lleva dientro: El Gaitero (Valle, Ballina y Ferndndez SA), La Casona
del Norte (Grusifdas SA), L’Argayon (Montequin Laiz SA), La Llarada (Comercial
Embotelladora Diez SL), La Aldeana (Industrial Zarracina SA). Ye particular el
casu de El Carrascu (Sidra Acebal SL), frutu del xuegu ente los sinénimos ca-
rrascu'y acebu, d’onde vien Acebal, 1’apelliu de la familia fundadora del llagar.
Tamién llama I’atencién El Bochero (Sidra Escanciador SA), términu procedente

4 En L’Ynfanzon, la grafia arcaizante con <y> suxer amas 1’inxerimientu del productu nuna tradicién
antigua.

!5 Ente los significaos de palu, Garcia Arias (2002-2004: s5.v.) consefia’l de ‘conjunto de propiedades
organolépticas que caracterizan la sidra de un tonel o de un conjunto de sidras idénticas de un llagar’.

1 Entendémoslo como verbu, quiciabes nel sentiu de ‘espalmar la sidra al echalo en vasu’, anque nun
pudimos confirmalo nes fontes consultaes.

17 Maylink ye una sidra esplumoso sin alcohol pa rapacinos. Aparte d’una posible rellacion col inglés
link, tamién pudiera haber un xuegu imitativu de la marca de vinu esplumoso francés Mayerling (Doc Cré-
mant d’Alsace).

del lunfardo arxentino que significa ‘estafador’'8. Pela so parte, la marca Xana
(Manuel Busto Amandi SA), que designa un zusmiu de mazana sin alcohol, des-
pliega connotaciones positives de ‘belleza’, ‘maxa’, ‘fantasia’, etc. asociaes a esti
personaxe mitol6xicu.

Fuera de toos estos procedimientos, la marca /1947 (Llagar Viuda de Angelon),
ye la dnica de toles recoyies n’adoptar un nimberu en cifres ardbigues, que ye’l
del afiu de la fundacién del llagar. Tratase de muncho mas qu’un datu informa-
tivu, puesto que suxer al consumidor una calidd basada en munchos afios d’es-
periencia na fabricacién del productu'.

La formacién de segundes y sucesives marques non siempre da como resultiu
nomes estremaos radicalmente, sinén que, dacuando, lo que se fai ye la simple
amestadura d’un términu a una marca y4 esistente. Lo mds corriente nestos casos
ye amestar un elementu 1éxicu que connote calida: Pefion Seleccion (Sidra Peiion
SL), Foncueva Seleccion (Sidra Foncueva SL), Muiiiz Seleccion (Sidra Muiiiz
SA), M. Busto Seleccion, Mayador Produccion Limitada (Manuel Busto Amandi
SA), Zarracina Extra (Industrial Zarracina SA), La Nozala Oro (Asturvisa), etc.
Pue dase un aire de mayor sofisticacién escoyendo un términu en llatin: Escan-
ciador Milenium® (Sidra Escanciador SA).Y tovia més si ye en francés: M. Nor-
niella Gran Bouquet (Macrile SL), Mayador Rosée (Manuel Busto Amandi SA).
Otres veces, los elementos 1éxicos son mds puramente descriptivos: Mayador Re-
[frescante, Mayador Sin Alcohol (Manuel Busto Amandi SA). Otra opcidn, pa finar,
ye ’emplegu d’una o varies lletres de la marca-base: Mayador M (Manuel Busto
Amandi SA), ES (Sidra Escanciador SA)?'.

Un dltimu fechu destacable ye que la mayor creatividd onimica dase na sidra
esplumoso y, secundariamente, en variedaes o formatos mas modernos (lo de
nueva espresion o lo comercializao en botellinos). Pela so parte, les marques an-
troponimiques y toponimiques, siendo mayoritaries en toles variedaes, sonlo par-
ticularmente nel &mbitu de la sidra natural, en formatu de tola vida. Esto paez
indicar una cierta dixebra del mercdu ente dos modelos diferentes de consumidor:

18 El lunfardo ye un conxuntu de vocablos y espresiones que nacié en Buenos Aires y otres ciudaes rio-
platenses como xiriga del mundu de la delincuencia, incorporando elementos 1éxicos del espaiiol, italianu,
portugués, francés, cald, etc.; parte d’esos términos tdn incorporaos anguafio a la llingua xeneral (véase
Conde 2004). La persona cola que falemos de Sidra Escanciador SA nun nos supo dar noticia cierta sobre
los motivos de la escoyeta del nome El Bochero, solo sabia que tenfa dalgo que ver con Suramérica y que
yera frutu d’una chancia; teniendo en cuenta que se trata d’una marca de sidra sin alcohol, ;sedra eso la
estafa?

19 Salvando les distancies, pues vese aqui un ciertu paralelismu con dalgunes de les marques de cer-
veza nomaes /576 pol afiu de promulgacion de la Llei de Pureza d’esa bébora dictada por Guillermo 1v
de Baviera, lo que se considera la regulacion llegal mas antigua d’un productu alimentariu.

20'Ye pa notar la incorreicién ortografica de milenium por millenium.

2! Coinciden dambes marques en referise a un tipu de sidra comercializao en botellinos al estilu de la cer-
veza. La «elevacién de una letra de la marca a distintivo de un nuevo producto» ye’l procedimientu creativu
del que surdieron tamién, por exemplu, O de Lancéme o Special K de Kellogg’s (Olamendi 20002: 90).

Lletres Asturianes 106 (2012): 75-92



84 CLARA ELENA PRIETO ENTRIALGO

unu mds tradicional, que tien en cuenta sobre too al fabricante y el llugar de pro-
cedencia; y otru mas modernu, que se guia por otros factores a la hora d’escoyer
la marca de sidra.

2.4. La llingua asturiana y la sidra

L’asturianu tien una presencia importantisima nel mundu de la sidra particu-
larmente a nivel Iéxicu?, como atestigiien diferentes estudios etnograficos? y vo-
cabularios sidreros (Ferniandez Avello 1964; Sianchez Vicente 1993; Gonzali
Llechosa 2009), y como tamién reconocen hasta les guies y los folletos publici-
tarios empobinaos a los turistes foriatos (ver, por exemplu, na rede’l Portal Ofi-
cial de Turismu del Principdu d’ Asturies). Esta importancia espéyase na onimia
empresarial sidrera a pesar del calter non oficial de la llingua asturiana.

No que se refier a los nomes de les empreses, ye pa destacar en primer llugar
I’apaicién nel 15,30% de los casos del sustantivu llagar como términu xenéricu
indicativu de I’activida de produccién. El términu ta socialmente tan asumiu que
s’inxerta incluso en denomaciones que paecen emplegar como llingua de base’l
castellanu, como Pomaradas y llagares de Sariego SL, empresa del grupu Masa-
veu. Nel estremu contrariu, Bodegas de Villaviciosa SA paez dexase llevar pola
influencia del poderosu sector vitivinicola de fuera d’ Asturies na escoyeta del
sustantivu bodega, que tradicionalmente nun tien n’asturianu’l sentiu de ‘sitiu
onde se fai sidra’ (Garcia Arias 2002-2004: s.v.).

La llingua asturiana tamién resulta bien visible en dellos nomes d’empreses
con orixe n’alcufios o n’hipocoristicos: Sidra El Piloiiu, Llagar de Pachu SL,
Sidra El Mariiidn, etc. Otros casos tienen una asturianida menos marcada (Sidra
Quelo SL, Sidra Gelo, Sidra Juanin SL) o incluso son castellanos dafechu (EI Fu-
gitivo SA). Los antropénimos «oficiales», per so parte, enclinense a la forma cas-
tellana o castellanizada: Sidra Benjamin, Sidra José Maria, Sidra Fanjul SL, etc.

No que cinca a les marques toponimiques, hai bien de casos onde nun se pre-
senta conflictu dalu de llealt4 llingiiistica porque nun esiste frayadura ente’l to-
pénimu tradicional y la forma oficializada dende antiguo: Sidra Orizon SL, Llagar
Panizales, Sidra Breceiia, Llagar Bernueces, Sidra Cabueiies SL, Sidra Con-
trueces, Sidra Roces, etc. Onde hai llugar pa la escoyeta, mas o menos la meta de
les empreses tiren a la denomacién asturiana (Sidra El Carbayu, Sidra El Tra-
viesu, Llagar Valleoscuru, Agricultura Ecoldgica El Nocéu) y la otra metd a la

2 Ello nun quita que se tea dando nos dltimos tiempos a nivel de calle una notable castellanizacién del
vocabulariu tradicional sidreru, que lleva por exemplu a sustituyir /lagar por bodega o pipa por barrica.
Pa tentar de frenar esti procesu, tiense fecho dalguna campaiia institucional de difusién del léxicu sidreru
per aciu de cartelos y folletos.

% Por nun allargar innecesariamente la némina bibliogréfica, consiltese’l volume 13 de la revista Cultu-
res (2004), onde s’inxerta cuasi una ventena de trabayos que se refieren ente otres coses al léxicu de la sidra.

version castellanizada (Sidra Mestas Nando, Pomaradas y llagares de Sariego
SL, Caseria San Juan del Obispo, Sidra Coro, Sidra El Cerezo).

En marques de procedencia léxica con diferentes formes n’asturianu y caste-
llanu tamién tenemos les dos corrientes: una, castellanizadora, representada por
S. Coop. El Duerno; y otra, comprometida cola llingua autéctona, na que s’inxerta
Llagar El Giielu.

Tolo dicho hasta agora aplicase tamién a les marques de sidra homdnimes colos
respeutivos llagares. En cuantes al restu, ye destacable 1’asuncion de términos y so-
luciones grafiques marcadamente asturianos nun bon garapiellu de casos como L’Ar-
gayon (Montequin Laiz SA), Sareganu (Sidra Foncueva SL), Prau Monga (Llagar
Viuda de Angelon), La Llarada (Comercial Embotelladora Diez SL), Molin del
Medio (Sidra Tomds), Llagar de la Ferreria (Sidra Cortina Coro SL), Mayador,
Xana (Manuel Busto Amandi SA), Espariiar (Martinez Sopeiia Hnos. SL), d’Asiegu
(Pamirandi SL), El Carrascu (Sidra Acebal SL), La Nozala (Asturvisa), El Santu
(Sidra Canal SL), La Xarruca (Sidra Angones Sudrez), El Llagarin de Roces (Sidra
Roces), etc. El mesmu aire asturianu pero con un sabor antiguu tenémoslu en L’Yn-
Sfanzon (Sidra J.R. SL) y Val d’Ornon (Sidra Menéndez SL), mentanto qu’ El mejor
palu (Sidra Roces) ufierta un cardcter amestau, propiu del «asturianu minimo ur-
bano» (Andrés 2002) que pue sentise per Xix6n?, onde s’asitia’l llagar fabricante.
Soluciones de tipu netamente castellanu apaecen nuna minoria de marques como
Reyes de Asturias (Grusifas SA), El Gaitero (Valle, Ballina y Ferndndez SA), La Al-
deana (Industrial Zarracina SA) o La Asturiana (Bodegas de Villaviciosa SA), toes
elles pertenecientes a empreses de les de mayor tamafiu.

En resume, los fabricantes de sidra d’Asturies tienen cola llingua asturiana
una rellaciéon mds «normal» y menos acomplexada que la que s’observa n’otros
ambitos empresariales. El fendmenu sociol6xicu de la percepcién de la sidra
como sefia d’asturiania, dientro y fuera d’ Asturies, ye ensin dulda una de les cla-
ves que desplica esta situacion, puesto que 1’asturianu contribii a individualizar
la sidra d’ Asturies y a reforzar I’asociacién inmediata, na mente de los consumi-
dores, ente productu y drea xeografica de produccion.

3. EL vINU
3.1. Datos xenerales

Si facemos casu al testimoniu d’Estrabdn, los indixenes de la costa cantabrica
nun producien vinu sinén que lo trayien de fuera, polo que yera un productu es-

2 Andrés (2002: 25) define I’asturianu minimo urbano como «un lectu del diasistema asturianu col grau
maximu almitible de castellanismos ensin dexar de ser asturianu». Ente esos castellanismos, cuéntase la
presencia del fonema /x/ en determinaes pallabres (Andrés 2002: 28).

casu que se bebia solo n’ocasién de grandes llacuaes (Rodriguez Fernandez 1983:
700). Anque la ellaboracion d’esta bébora posiblemente s’introduxera n’ Asturies
y4 en démina romana, hai qu’esperar a los sieglos VIII-X pa topar les primeres
noticies segures del cultivu de la vide y de la produccién de vinu, venceyao prin-
cipalmente al mundu mondsticu (Rodriguez Ferndndez 1983: 701-703; Lépez
Alvarez 2005: 454). La documentacién medieval filanos d’un territoriu asturianu
chiscdu de vifies, por mds que solo hubiera una zona de produccién verdadera-
mente importante: el valle del Narcea (Huetz de Lemps 1967, 1: 210-211). Col co-
rrer de los sieglos, les vifies foron desapaeciendo selemente de la mayor parte
d’ Asturies® hasta quedar cuasi reducies a la parte suroccidental del pafs, nos va-
lles de los rios Narcea y Navia, una zona particularmente afayadiza pa la vide
poles sos condiciones xeografiques y climatiques (Cortizo Alvarez et alii 2008:
8-20). Consecuencia d’ello ye que la industria vitivinicola practicamente nun
llegé a espoxigar n’ Asturies fuera d’esta fastera®, algamando verdadera impor-
tancia nel conceyu de Cangas del Narcea ente finales del sieglu XIx y entamos del
xx (Lépez Alvarez 2004: 460). Tres d’esta época de bonanza, vieno otra de cri-
sis, motivada por toa una conxuncién de factores?”, qu’a lo llargo’l sieglu xx lle-
garia a arrequexar la produccién y el consumu de vinu autéctono puramente al
admbitu local y domésticu.

Nos ultimos afos, ta viviéndose nel suroccidente asturianu un interesante pro-
cesu de recuperacién y modernizacion del sector vitivinicola qu’apuesta pol vinu
non solo como sefia d’identida cultural sinén tamién como actividd econémica y
motor de desarrollu que supén una alternativa a otros sectores giiei en decaden-
cia, talos como la mineria. Nesta recuperacion, constituy6 un finxu fundamental
I’algame de la Indicacion Xeografica Protexida (IXP) Vino de la Tierra de Can-
gas nel aiu 2001, qu’abelluga’l vinu fecho nos conceyos d’ Allande, Cangas del
Narcea, Degaiia, Eilao, Grandas de Salime, Ibias, Pezés y parte de Tinéu?® baxo
unos determinaos procedimientos y criterios de calida. Too ello ta llogrando dig-
nificar el vinu d’ Asturies convirti€éndolo nun productu atractivu con potencial de
compitir nel mercdu non solo rexonal sindn tamién nacional ya incluso interna-
cional.

% Lépez Alvarez (2005: 454) sefiala les plagues del oidium y, dempués, la filoxera como responsables
d’un retrocesu verdaderamente catastréficu del vifiéu asturianu en sieglu XIx.

2 Fuera del occidente asturianu, hubo en sieglu X1x produccién vinicola de cierta importancia nos con-
ceyos de Candamu y Les Regueres, que resulté mui afeutada pol oidium; en 1895 consta tovia la esporta-
ci6én a Cuba de vinu de Candamu (Cortizo Alvarez et alii 2008: 66-67).

%7 Sin dulda la principal torga del vinu asturiano yera la escasa rentabilidd, que facia imposible la com-
petencia con otros vinos espafoles y estranxeros. Otra circunstancia que contribuyé permuncho al aban-
donu del vifiéu foi’l desendolcu d’una importante actividd minera na comarca suroccidental a partir de los
afios 60 (Cortizo Alvarez et alii 2008: 108).

% Tinéu incorpordse a la Ixp nel afiu 2005, incluyéndose namdi les parroquies riberefies del riu Narcea:
Arganza, La Barca, Merids, El Rodical, Santianes, Surriba, Tufia y Xinestaza.

Ensin cuntar les numberoses bodegues de particulares, les empreses dedicaes
n’ Asturies a la produccién de vinu nun son mds que siete (precisando que nun te-
nemos en cuenta los meros embotelladores o comercializadores de vinu foriato).
Tén asitiaes la mayoria nel conceyu de Cangas del Narcea, menos una que radica
en Degafia. Les marques de productos recoyies, escluyios oruxos y otros deri-
vaos, algamen la cifra de venti (los datos tdn tomaos en parte del Conseyu Re-
gulador de la IXP Vino de la Tierra de Cangas, y en parte de les paxines web de
les propies bodegues).

3.2. Nomes d’empreses vinateres

Cuasi tolos nomes de les empreses estudiaes respuenden al mesmu patrén oni-
micu de /sustantivu comuin qu’indica’l sector d’actividd + nome propiu indivi-
dualizador/. Solo se dixebra d’esti modelu Descendientes J. Marcos SL, que
prescinde del localizador del sector. Del restu d’empreses, cuatro escueyen el tér-
minu bodega, ya sia en singular o en plural (57,14%), mentanto que dos incluyen
el sustantivu plural vinos (28,57%). Ye importante destacar que la palabra bo-
dega nun ye castellanismu nesti 4&mbitu sinén que ta bien afitada nel usu tradi-
cional®, a diferencia de lo qu’asocede nel mundu de la sidra.

Daqué que sorprende de los productores vitivinicoles asturianos ye que en
cuasi la meta de los casos (nun 42,85%, pa ser exactos) dase una duplicid oni-
mica ente un nome empresarial venceydu inicamente al &mbitu xuridicu y otru
nome comercial, de mayor difusion: esta ye la situacion de Descendientes J. Mar-
cos SL (conocida normalmente como Bodegas Obanca), Bodegas Antonio Alva-
rez (més conocida como Bodegas Anton Chicote) y Vinos Cangas SL (ye dicir,
Bodegas Monasterio de Corias). Les cifres resultantes del analisis estadisticu va-
rien, como ye l6xico, teniendo en consideracién unos nomes o otros.

Atendiendo a les denomaciones xuridiques, hai un equilibriu perfectu ente les
bodegues identificaes pente medies d’un topénimu (Bodega del Narcea SL, Vinos
La Muriella, Vinos Cangas SL) y les qu’adopten un antropénimu (Bodegas Cha-
con Buelta SL, Descendientes J. Marcos SL, Bodegas Antonio Alvarez). Esti equi-
libriu ruémpese cuando pasamos a los nomes comerciales propiamente dichos, de
los que’l 57,14% incluye un elementu toponimicu (Bodegas Obanca, Vinos La
Muriella SL, Bodega del Narcea SL, Bodegas Monasterio de Corias) y solo’l
28,57% un antropénimu (Bodegas Chacon Buelta SL, Bodegas Anton Chicote).

2 El Director del Muséu del Vinu de Cangas del Narcea, D. Joaquin Ferndndez (al que-y agradecemos
fondamente la informacién), confirménos I’antigiieda y el calter xeneral del términu bodega nel surocci-
dente asturianu aludiendo al ‘local pal almacenamientu y conservacién del vinu’. Tamién nos indicé que,
antiguamente, usabase a veces la pallabra llagar, anque especializada casi siempre na designacion del sitiu
onde se pisaba la uva. Rodriguez Rodriguez (1979: 313) consefia I’emplegu de tsagar en referencia a la
prensa de madera, anguaiio desusada, que sirvia pa estrucir el magayu y obtener un vinu d’escasa calida
1lamao pia.

Destaca amds nesta tiltima bodega la variacién ente’l nome «oficial» Antonio Al-
varez pa la denomacién xuridica y el nomatu Antén Chicote pal usu comercial.
De cualquier manera, ta claro que les bodegues de vinu siguen tendencies deno-
matives bien diferentes a los llagares de sidra, onde prima con toa claridd’l com-
ponente antroponimicu, presente en dos de cada tres nomes d’empresa.

Lo que si coincide col sector de la sidra ye I’escasu pesu de los identificado-
res de tipu léxicu, qu’apaecen nun solu casu (14,28%): Bodega Dominio del Uro-
gallo SL. Tratase d’un nome non de tipu representativu (puesto que los sustantivos
escoyios nada tienen que ver col vinu) sinén fundamentalmente apelativu, que
busca seducir al consumidor coles connotaciones de ‘grandeza’, ‘nobleza’, etc.
asociaes a dominio y les de ‘naturaleza virxe’, ‘ecoloxia’, etc. suxeries por uro-
gallo; esti segundu términu sirve tamién d’orientador xeograficu pal publicu me-
dianamente enterao de la distribucién peninsular del gallu montés. Nun pue ser
coincidencia que la tnica bodega que se dixebra del restu en procedimientos de-
nomativos sia tamién la tnica de procedencia foriata, pues Bodega Dominio del
Urogallo, anque radicada en Cangas, ye propiedd d’un vinateru de Castilla.

3.3. Los nomes del vinu

Les marques de vinu asturiano practicamente tripliquen el nimberu d’empre-
ses fabricantes ya que la mayoria d’estes (quitando solo Bodega Dominio del
Urogallo SL y Vinos La Muriella SL) comercializa los sos productos baxo al
menos dos nomes diferentes. La maxima diversida ufiértenla Descendientes J.
Marcos SL'y Vinos Cangas SL, con cinco marques cauna.

La homonimia ente fabricantes y productos nun algama nel sector del vinu los
altos porcentaxes vistos nel dambitu de la sidra pa les empreses comercializado-
res d’una sola marca: namdi’l 50% de les bodegues frente a casi’l 90% de los lla-
gares, que siguen el patrén onimicu quicids mas tradicional (la identificacién del
productu a partir del nome del fabricante)*. Onde hai mas marques, los porcen-
taxes son pareyos: 60% aproximdu de coincidencia en dambos casos, anque
hemos precisar que la homonimia alcanza estes cifres nel vinu tomando como
referencia los nomes comerciales de les bodegues; si consideraremos les deno-
maciones de calter xuridicu, baxaria al 40%.

Les marques d’orixe toponimicu dominen nidiamente la produccién de vinu
asturiano, algamando’l 65% del total. Esti porcentaxe pue incrementase hasta’l
90% si sumamos les diferentes marques qu’incluyen los términos Pesgos (Bo-
dega del Narcea SL) y Pésico (Bodega Dominio del Urogallo SL), top6nimos

% Esto pudiera tener que ver cola mayor antigiiedd de les empreses sidreres frente a les vinateres ac-
tuales, qu’en xeneral nun lleguen a los diez aflos d’esistencia.

desusaos d’aniciu prerromanu que na Alta Edd Media tovia s’emplegaben pa re-
ferise a un territoriu identificable grosso modo cola cuenca del Narcea (Rodriguez
Muiioz & Roza Iglesias, dirs. 2004: s.v. pésicos). Quitando estos dos nomes y el
de Nibias (Bodegas Chacén Buelta SL), tolos demds son de rangu igual o infe-
rior a la parroquia, en dellos casos microtoponimos qu’aluden a finques plantaes
de vide: Obanca, Castro de Limés, L.lumés (Descendientes J. Marcos SL), Pen-
deruyos Seleccion, Viiia Galiana (Bodegas Antonio Alvarez), Muriella (Vinos La
Muriella SL), Monasterio de Corias, Monasterio de Corias Viiia Grandiella, Co-
rias Guilfa (Vinos Cangas SL). Ye de notar que la bodega y el vinu de Monaste-
rio de Corias cuenten cola ventaya de la suxestion que pue causar nos
consumidores la mencién d’un de los monumentos mas emblemaéticos de tol oc-
cidente asturianu’!,

Los antropénimos, pela cueta, nun apaecen mds que nuna marca, Chacon
Buelta (Bodegas Chacon Buelta SL), n’abierta diferencia respeuto al sector si-
dreru. Otra diferencia importante ye la escasa productivida de los elementos 1é-
xicos salvo en combinacién con marques toponimiques preexistentes. Asina, la
unica marca de vinu esclusivamente 1éxica ye La Descarga (Descendientes J.
Marcos SL), mas qu’evidente reclamu apelativu empobindu sobre too al mercau
cangués. Nos demads casos, los términos léxicos van siempre amestaos a una
marca principal de calter toponimicu: Pesgos Roble, Pesgos Seleccion, Pesgos
Viiias Viejas (Bodega del Narcea SL), Penderuyos Seleccion (Bodegas Anton Chi-
cote), Castro de Limés Orocantdbrico (Bodegas Obanca), Monasterio de Corias
Seis Octavos, Monasterio de Corias Tres Octavos, Corias Guilfa (Vinos Cangas
SL). Nestos compuestos, ye posible destremar tres tendencies: una, mas 0 menos
descriptiva del orixe, les propiedaes o’ formatu del productu (Pesgos Roble, Pes-
gos Vifias Viejas, Monasterio de Corias Seis Octavos, Tres Octavos); otra, mag-
nificadora de la so calid4 (Pesgos Seleccion, Penderuyos Seleccion, Castro de
Limés Orocantdbrico); y una ultima, suxeridora de connotaciones (Corias
Guilfa)*.

3.4. La llingua asturiana y el vinu

Anque’l vinu tien tamién n’asturianu un bayurosu ya interesante léxicu (Ro-
driguez Rodriguez 1979; Feito Calzén 2004; Llano Membiela 2004), nel ambitu
industrial de produccién la presencia de la llingua asturiana ye muncho menos vi-

31 Bien ye verdd qu’a esa mencion nun-y falta fundamentu, pues la bodega propietaria d’esta marca ta
asitiada nes dependencies del antiguu monesteriu.

3 Guilfa designa, nel occidente asturianu, un ‘vientecillo frio, muy penetrante’ (Garcia Arias 2002-
2004: s.v.). Na so paxina web, los responsables de la bodega xustifiquen mui poéticamente la escoyeta del
nome diciendo que «la Guilfa es, en el Asturiano ancestral, el viento gélido que precede la nevada que sana
el suelo al que se aferran, retorcidas, las cepas de Verdejo negro y Carrasquin de las que nace este vino»
(http: /91.126.223.13/monasterio/coriasguilfa.html).

sible que nel casu de la sidra, tanto no que se refier a los nomes de les empreses
vinateres como a los productos que comercialicen.

Per un llau, I’asturianidd de los nomes de les bodegues ye mui tenue, debio a:
1) la escoyeta de términos Iéxicos de morfoloxia comiin col castellanu (bodegas,
vinos) o bien castellanos dafechu (dominio, urogallo); 2) I’emplegu de topénimos
sin diferencia ente forma tradicional y castellanizada (Narcea, Cangas) o bien
«depuraos» a la castellana (Obanca, La Muriella); y 3) la presencia d’antropé-
nimos poco caracteristicos d’ Asturies (Chacon, Chicote).

Otro tanto asocede coles marques de productu, onde volvemos a alcontrar to-
poénimos castellanizaos como Obanca, Muriella, Castro de Limés o Corias'y ele-
mentos léxicos de forma castellana como monasterio, orocantdbrico o viiias
viejas, asina como términos de morfoloxia indiferente o non marcada: descarga,
tres octavos, seis octavos. Solo rescampla un ciertu «fechu diferencial» nel sus-
tantivu guilfa y nos topénimos Nibias, Penderuyos y, particularmente, L.lumés,
vinu esti ultimu que protagonizé nel 2010 una polémica col Conseyu Regulador
del Vinu de Cangas y cola Conseyeria de Mediu Rural precisamente por tar eti-
quetdu solo n’asturianu.

4. CONCLUSIONES

La sidra y el vinu son dos dmbitos del sector de produccién agroalimentaria
que tienen n’ Asturies unes caracteristiques y una dindmica bastante diferentes
ente si. Los datos més relevantes abultennos los siguientes:

a) la gran importancia de la industria sidrera dientro del conxuntu de la eco-
nomia asturiana frente al pesu mas modestu del vinu;

b) la moceda de les empreses vinateres actuales frente a la llarga tradicién in-
dustrial non interrumpida de la sidra;

c) el papel protagonista que tien Asturies a nivel nacional ya internacional
como productor de sidra frente al papel secundariu que representa como
productor de vinu;

d) el llargu alcance simbdlicu de la sidra como sinénimu d’asturiania frente a
la dimensién mas local del vinu como signu identitariu del occidente astur.

Como yera d’esperar, tamién se dan diferencies ente la onimia empresarial de
dambos sectores. La mads significativa ye, al nuestru paecer, el marcau enclin de
la sidra haza les denomaciones d’orixe antroponimicu frente a la preferencia, enta
mds intensa, del vinu poles marques d’aniciu toponimicu. Esti fechu interpreta-
moslu nel sentiu de que, pa les empreses vinateres asturianes, ye importante so-
bremanera marcar la procedencia xeogréfica de los sos productos como estratexa
de diferenciacién nel mercdu, dau’l desconocimientu bastante xeneral de que

n’ Asturies tamién se produz vinu. Esta necesidd de localizacién nun la tienen los
llagares, de manera que 1’elementu toponimicu asitiase en segunda posicion bas-
tante perbaxo de los antropénimos de fundadores, otra fonte tipica de la onimia
empresarial (Olamendi 2000%: 65).

No que cinca a la rellacién cola llingua asturiana, el comportamientu de lla-
gareros y bodegueros ye tamién bien destremdu. Les empreses dedicaes a la sidra
son muncho mds receptives pa col asturianu que los productores de vinu, lo que
se dexa ver tanto nes marques d’empresa como de productos. Nun pue descartase
que la timida presencia del asturianu nel mundu del vinu de Cangas tenga que ver
en parte cola tradicional rocea de los falantes occidentales haza 1’asturianu es-
tdndar de base central. De cualquier mou, nosotros pensamos que los producto-
res de vinu d’Asturies habrien d’entender que la llingua asturiana pue ser un
escelente elementu de singularizacién de los sos productos nun mercdu dificil
onde la oferta ye estraordinariamente bayurosa. Nun mundu cada vez mds nive-
lau y homoxeneu, el resaltamientu de les sefies d’identida locales y rexonales pue
ser una estratexa eficaz pa llegar tanto al consumidor méas cercanu como al tltimu
requexu de I’aldea global.

